
Müasir dövrdə müxtəlif yaş mərhələlərində, o 

cümlədən 16-20 yaşlı qızlarda bədən quruluşu 

tiplərinin aşkarlanması həm praktik, həm də nəzəri 

cəhətdən mühüm əhəmiyyət kəsb edir. İnsan 

anatomiyasında konstitusional yanaşma orqanizmin 

forma və fiziki inkişaf dəyişikliklərini aydınlaşdırmağa 

əlverişli şərait yaradır. Ona görə də hər bir fərdə 

konstitusional yanaşma, kliniki profilli fənlər də daxil 

olmaqla, bir çox elmlərin maraq dairəsindədir. Bu 

baxımdan hazırda ənənəvi anatomo-antropometrik 

üsullarla yanaşı, bioimpedansometriya, 

rentgenodensitometriya və s. kimi müasir yüksək 

texnoloji üsullardan geniş istifadə olunur.  

Bu üsullarla norma və patologiyalarda canlı insan 

bədəninin, o cümlədən bizim tədqiqat obyektimizi 

təşkil edən 16-20 yaşlı nisbi sağlam qızların bədən 

quruluşunun fiziki inkişaf göstəricilərini, onların 

bədəninin komponent tərkibini, eləcə də bədən 

kütləsi indeksini təyin etmək və onları 

qiymətləndirmək mümkün olur. Bədənin sümük, piy 

və əzələ komponentləri tutumunun təhlilində 

bioimpedans metodunun diaqnostik dəqiqliyi, onun 

ənənəvi hesablama metodlarından üstünlükləri elmi 

ədəbiyyatda sübuta yetirilibdir. Ona görə də 

bioimpedans metodu təkcə anatomik tədqiqat 

işlərində deyil, həmçinin kliniki tədqiqatlarda, o 

cümlədən bariatik əməliyyatöncəsi müayinələrin 

yerinə yetirilməsində müvəffəqiyyətlə istifadə olunur. 

Bioimpedans üsulundan istifadə etməklə, böyük 

həcmdə elmi informasiya toplanır və elmi 

ədəbiyyatda nəşr olunur.  

Bioimpedans təhlillərinin texnoloji imkanları daim 

artır, tədqiqat sisteminin özünün effektivliyi isə 

durmadan proqresləşir. Bütün bunları nəzərə alaraq 

Azərbaycanda 16-20 yaşlı qızlarda müasir innovativ 

texnologiyalardan olan bioimpedans metodunu 

tətbiq etməklə, onların anatomo-antropometrik 

xüsusiyyətlərini, eləcə də fiziki inkişaf göstəricilərini 

aşkarlamağı münasib hesab edirik. 

